Әнвәр ХУҖИӘХМӘТОВ, педагогика фәннәре докторы, профессор, Татарстанның һәм Россиянең атказанган укытучысы, Татарстанның атказанган фән эшлеклесе, «Мәгариф» журналының редколлегия әгъзасы
УКЫТУЧЫ ЭШЧӘНЛЕГЕН ИҖАДИ ОЕШТЫРУ
Мәктәп үсешенең хәзерге шартлары һәм яңа эш формалары укытучы хезмәте эчтәлеген, аның һөнәри әзерлеген һәм квалификация дәрәҗәсен, мөгаллимнәрне аттестацияләү ысулларын билгеләү, фәнни-тикшеренү эшен оештыруны һ. б. мәсьәләләрне хәл итү бурычын куя.
Дәүләт яшь буынга белем һәм тәрбия бирүне иң әһәмиятле эш дип саный һәм үз идеяләрен мәктәп аша гамәлгә ашыру өчен мөгаллимгә киң иҗат иреге тудыра.
Укучыларны төрле формада укыту, шул исәптән шәхси мәктәпләр ачу хокукы бирелә. Әмма белем алу формасын, метод, эчтәлеген сайлау иреге, көйләнмәүче мөнәсәбәтләр барлыкка килү нәтиҗәсендә мәгариф системасында дипломнары халыкара дәрәҗәдә һәм дәүләт (федераль) дәрәҗәсендә танылмый торган белгечләр әзерләнә башлады. Ә бу исә мәктәп һ.б. уку йортларын тәмамлаганнарны эшкә алганда аларның белем дәрәҗәсен тикшерүгә өстәмә чыгымнар тотуны таләп итә һәм дәүләт мәгариф системасын торгызуда, үстерүдә кыенлыклар китереп чыгара.
Яңа икътисадый шартларда укытучы хезмәтен стандартлаштыру процессы яшәп килүче мәгариф системасын камилләштерү, укытучының өр-яңа форма, чара, методларны куллану мәсьәләләрен хәл итүгә юнәлдерелгән. Аның ярдәмендә белемнең абруен күтәрергә, укучыларның мәктәптән читләшүен кисәтергә, һәр дәрәҗәдә белем бирүне гамәлгә ашыруда бердәм сәясәт алып барырга мөмкин.
Укытучы хезмәтен стандартлаштыру илдә мәгариф системасын камилләштерү белән бәйләнешле күптөрле мәсьәләләрне хәл итәргә, шулай ук аттестация, тарификация үткәрергә, квалификация характеристикасы төзергә, хезмәт өчен яңача түләү ысуллары кертелү шартларында, ни дәрәҗәдә сәләтле һәм белемле булуын искә алып, укытучының квалификациясен билгеләргә ярдәм итә.
Бу очракта стандартны мөгаллим хезмәтенә норма, кагыйдә, таләпләр комплексын билгеләүче норматив документ дип аңларга кирәк. Ул мондый таләпләргә җавап бирергә тиеш: объектив (тикшерүче ихтыярына бәйсез); хезмәтне бәяләүче һәр юнәлешнең әһәмиятле; фәнни (стандартка кертелә торган төп юнәлешләрнең (критерийларның) җитәрлек һәм төгәл фәнни нигезләнгән); гамәли юнәлешле (мәктәп эшчәнлегенең тормыш белән бәйләнешле); юнәлешләрне гамәли эшчәнлектә файдалану мөмкин булуы; мәгариф өлкәсендә кабул ителгән башка стандартлар белән бәйләнешле; мөгаллим хезмәте стандарт юнәлешләренең укыту максатлары белән элемтәсе булуы; диагнозлылык (тәкъдим ителә торган юнәлешләр нигезендә укытучы хезмәте квалификациясенең теге яки бу дәрәҗәсенә дөрес диагноз кую).
Нәтиҗәле эшләүче укытучы үзе укыта тор​ган фән, фәлсәфә, психология, физиология, педагогика, социология фәннәреннән белемле булырга, укучының аң-фикер эшчәнлеген формалаштыру һәм үсү процессын, баланың сәләтен, тормышта төрле хәлләргә очраганда, үз-үзеңне ничек тоту төрләрен (вариантларын) белергә, педагогик технологияләрне үзләштерергә тиеш.
Мөгаллим хезмәтен стандартлаштыру мондый эшчәнлекне анализлауны истә тота:
- укытучының белем һәм күнекмәләре; аның һөнәри әзерлеге дәрәҗәсе;
- квалификациясен бәяләү критерийлары;
- педагогик хезмәт нәтиҗәләрен бәяләү нормалары;

- педагогик осталыкны арттыру, квалификация дәрәҗәсен үстерү алымнары;

- укытучыны аттестацияләү, аның хезмә​тенә түләү дәрәҗәсе;

- белем бирү учреждениесенең эш шарт​лары, хезмәт характеры, үсеш перспектива​сы һ. б.

Шундый анализ ясалганнан соң, укытучы хезмәтен төрле яктан тиешле дәрәҗәдә бәя​ләүче төгәл юнәлешләр билгеләнергә, алар стандарт булырга да мөмкин. Мөгаллимнең төп эшчәнлеге характеристикасын эш юнәлеш​ләре сыйфатында да файдаланырга була. Аларны үтәү дәрәҗәсе укытучы квалифика​циясенең төп күрсәткечләре булып кабул ителә һәм аның хезмәтен дөрес бәяләү нормасы хез​мәтен үти.
Билгеле булганча, укытучы эшчәнлеге укы​ту процессын проектлауга, конструкцияләүгә һәм аларны гамәлгә ашыруга юнәлдерелгән. Шуннан чыгып, педагогикада проектлау, кон​структив, коммуникатив эшчәнлек төрләре билгеләнгән.
Проектлау эшчәнлеге төре — уку процессын төгәл педагогик шартларда проектлау, конструктив эшчәнлек шәхси методика эшкәртү белән бәйле. Коммуникатив эшчән​лек — уку материалын белем алу процессын​да үзләштерерлек итеп аңлату. Бу эшчәнлек төрләре нинди генә рәвештә гамәлгә ашырыл​са да, укыту процессы нәтиҗәсе сыйфатлы белем бирү максатын дөрес билгеләү күнек​мәсенә нигезләнгән.
Мөгаллимнең проектлау эшчәнлеге укы​туның гомуми максаты һәм бурычларына, уку материалы эчтәлегенең катлаулылыгына һәм аны кабул итәргә классның әзерлек дәрәҗә​сенә карап төрле педагогик технологияләрне куллана белүгә бәйле.
Конструктив эшчәнлек, укучының иҗади эшчәнлеген, бала шәхесен үстерүгә һәм дә​реснең дидактик максатларын камилләште​рүгә юнәлтелгән укыту максатларыннан чыгып, укытучыга балаларны нәтиҗәле укыту алымна​рын дөрес билгеләү (алдан күрү) мөмкинлеге булдыра. Коммуникатив эшчәнлек мате​риалның яхшырак үзләштерелүенә ирешү мак​сатында балаларга белемне ничек аңлатырга кирәклеген дөрес билгеләү алымнары белән бәйле.
Эшчәнлек төрләрен шулай аңлатудан чыгып, аттестация үткәрү һәм билгеле бер квалификация дәрәҗәсе бирү өчен, укытучыга үзе укы​та торган фәннән белем стандарты юнәлеш​ләре тәкъдим ителергә мөмкин. Алар эшчән-лекнең төп төрләренә карап бәяләүгә юнәл-телгән һәм түбәндәгеләрне үз эченә ала:
проектлау эшчәнлеге: мөгаллимнең га​мәли эшчәнлегендә кулланыла торган укыту технологиясенең саны һәм сыйфаты (мөмкин булган педагогик хәлләргә бәйле рәвештә бер үк педагогик мәсьәләне берничә төрле ысул кулланып хәл итү күнекмәсенә ия булу);
конструктив эшчәнлек: тәкъдим ителгән биремне үзләре теләп иҗади үтәү юлын сай​лаган һәм шул биремне иң кызыклы алым кул​ланып үтәгән укучылар (алар контроль тикшерү өчен сайлап алына) саны буенча мөгаллим хез​мәте эшчәнлеге билгеләнә;
коммуникатив эшчәнлек: белемне укыту​чы планлаштырган үзләштерү дәрәҗәсеннән һәм уку материалының катлаулыгыннан чыгып, уку материалын үзләштерү тизлеген истә то​тып, укучыларга укыту процессында мәгълүмат бирү ысуллары.
Шулай итеп, мөгаллимнең эш процессын​да файдаланыла торган укыту технологиялә​ре саны төрле ысуллар ярдәмендә (телдән, язмача) тикшерелергә мөмкин. Тәкъдим ител​гән биремне катлаулы ысул кулланып үтәргә теләгән укучылар санын билгеләү дә кыенлык тудырмый. Бу методлар дәреснең дидактик максаты нигезендә укучылар алдына куелган бурычларны гамәлгә ашырырга иҗади якын килүнең формалаштырылган булуын бил​геләүгә нигезләнә.
Аны ике төрле юл белән гамәлгә ашырырга мөмкин: барлык укучыларга да бертөрле бирем бирелә һәм аны мөмкин булган өч төрле ысул белән үтәргә тәкъдим ителә. Мәсәлән, сорау​га җавап бирергә яки мәсьәләне аңлатмыйча гына алгоритм буенча чишәргә, мәсьәләне аңлатып чишәргә. Биремне үтәгәндә сорауга яңача җавап бирү турында уйларга һәм үз фи​кереңне тәкъдим итәргә. Башка төрле юл да кулланырга мөмкин: әйтик, төрле-төрле өч би​рем тәкъдим ителә, ди. Аларның һәрберсе бил​геле бер катлаулылыкны күздә тота һәм иң кат​лаулы биремнәрне сайлаган укучылар саны санала.
Биремнәрне иҗади үтәргә омтылучы укучы​ларның санын белгәч һәм аны бу методика ни​гезендә бөр ай, ике ай, ярты ел элек уздырыл​ган контроль тикшерү нәтиҗәләре белән ча​гыштыргач, укытучы иҗади эшли, үзе укыта торган фән белән кызыксыну тәрбияләргә ом​тыла һәм укучыларның аң-фикер эшчәнлеген үстерүгә юнәлтелгән укыту максатларын уңышлы үти, дигән нәтиҗә ясарга мөмкинлек бирә.
Уку материалының үзләштерелү тизлеген искә алып, белем алу процессында укучылар​га мәгълүмат тәкъдим итү ысуллары ярыйсы ук тиз билгеләнә һәм аларны ачыклау әллә ни кыен түгел.
Алар укучыларның уку материалын үзләш​терү дәрәҗәсенең укытучы планлаштырган күрсәткечләре белән әлеге материалның кат​лаулылык дәрәҗәсен чагыштыруга нигезләнә.
Балаларның белемнәрне үзләштерү харак​теристикасын һәм уку материалының ни дә​рәҗәдә булуын ачыклау аның ни дәрәҗәдә тизрәк үзләштерелүен билгеләргә ярдәм итә. Уку процессында ул күрсәткечләрдән файда​лана белү, укытучы дәрестә тәкъдим итә тор​ган мәгълүматның күп булуын, укучыларның үзләштерү мөмкинлегенә туры килүен ачыклау мөгаллимнең квалификация дәрәҗәсен бәя​ләгәндә әһәмиятле юнәлеш булып санала.
Уку материалын үзләштерү дәрәҗәсе аң-фикер эшчәнлегөн оештыру этапларыннан чыгып билгеләнергә мөмкин. Ул этаплар тү​бәндәгеләрдән гыйбарәт:
— эчтәлеге белән танышу максатыннан, уку материалын аңлау;
— әлеге материалны фикер аша үткәрү (аның элегрәк алган белемнәр белән бәйлә​неше);
— уку материалын ныгыту (белемнәрне төр​ле очракта куллану);
— иҗат итү (белемнәрне алдан анализлау​ны таләп итә торган яңа хәлләрдә файдалану).
Уку материалының катлаулылык дәрәҗәсе мондый характеристика белән билгеләнергә мөмкин:
— аңлатмалы — уку материалын киңәй​телгән характеристикадан һәм анализлардан башка гына бәян итү;
— сыйфатлылык — фәнни нигезләү һәм киңәйтелгән характеристика бирү;
— санлы — үлчәү техникасын һәм матема​тик исбатлауларны файдалануны күздә тоту;
— аксиоматик — төпле исбатлауларга ни​гезләнгән материал файдалану, алга таба ул аксиома сыйфатында кулланыла.
Уку материалының катлаулылык дәрәҗәсе һәм белемнәрне үзләштерүнең планлаштыра торган дәрәҗәсе арасындагы чагыштырма буенча укытучының уку материалын оптималь аңлату тизлеген ачыкларга була. Коммуникатив эшчәнлек структурасы'укытучының дәрестәге эшчәнлек структурасы булып тәкъдим ителергә мөмкин. Аңа оештыру, тәрбия эшчәнлеге, ди​дактик, методик эшчәнлек, укучылар эшчәнле​ген бәяләү, педагогика техникасы керә.
Санап үткән эшчәнлек төрләре түбәндәге төп күрсәткечләр буенча анализланырга мөм​кин.
Мөгаллимнең оештыру эшчәнлеге:
— дәреснең дидактик максатына ирешүне оештыру;
— укытучының дәрескә куела торган психо-логик-гигиеник таләпләрне үтәве;
— укыту процессында укучылар белән кире элемтәне оештыру;
— укучыларның дәрестә танып-белү эшчән​леген активлаштыруның төп алымнарын кулла​ну;
— уку вакытын дөрес файдалану һәм бүлү;
— дәрестә язу эшен оештыру, уку әдәбия​тын һәм методик әдәбиятны файдалану.
Тәрбия эшчәнлеге:
— хезмәткә ихтыяҗ һәм эштә яхшы нәтиҗә​ләргә ирешү ихтыяҗы булдыру;
— үзара ярдәмләшү, күмәк эшчәнлектә кат​нашу күнекмәсе тәрбияләү;
— дәрестә акыл, эстетик һ. б. тәрбия төрлә​ре принципларын гамәлгә ашыру;
— һөнәри юнәлеш бирү, фән белән кызык​сынуга омтылыш булдыру;
— шәхестә укытуның гомуми максатларына теге яки бу төбәкнең тәрбияви бурычларына туры килә торган уңай социаль әһәмиятле сыйфатлар тәрбияләү;
— оештыру, методик эшләрнең һәм тәрбия​ви тәэсир итүнең бердәмлегенә ирешү;
— укыту эшчәнлеге белән идарә итүнең оп​тималь ысулын билгеләү, ул билгеле бер пе​дагогик ситуациягә туры килергә тиеш;
— тәрбия эшендә укытучының шәхси сый​фатларын файдалану.
Дидактик һәм методик эшчәнлек:
— дидактиканың төп принципларын гамәлгә ашыру;
— укытуның гомуми максатлары һәм класс​ның педагогик мөмкинлекләре, дәреснең пе​дагогик мөмкинлекләре нигезендә дәреснең дидактик максатларын яки уку процессын оештыруның башка формаларын билгеләү.
